
 
 

 

BANJA LUKA 
 
Ovo je jedna od ukupno trinaest razglednica gradova koja daje vrlo kratak pregled grada. Predstavljene informacije nisu iscrpne niti je moguće u 
cijelosti obuhvatiti raznolikost iskustava, perspektive i društvene identitete stanovništva u bilo kojem od ovih gradova. Izjave o političkim 
činjenicama nemaju namjeru preferirati jedno viđenje tih činjenica u odnosu na druge niti nam je namjera ulaziti u političke razlike u pogledu 
osjetljivih institucionalnih aranžmana u zemlji. Političke su stranke kategorizirane prema lokalnim bazama birača, premda se neke stranke s 
izrazito jednonacionalnim biračkim tijelom također protive onome što vide kao dominantne oblike etnopolitike. Nadalje, popis stanovništva iz 
1991. godine pojedincima nije dao izbor u pogledu izjašnjavanja, već su njegove kategorije pojedince smještale u etničke i vjerske identitete; 
kategorije također nisu dozvoljavale izjašnjavanje pojedinaca ili porodica iz miješanih brakova, što čitatelj također treba imati na umu. Pored toga, 
segment koji obuhvata “glasove” građana nije filtriran niti je odobren. On je predstavljen tek kao odraz lokalnih perspektiva koje su istakli pojedinci 
koji su učestvovali u nekom od događaja tokom ovog istraživanja. Na koncu, ovaj projekt podrazumijeva dugoročni angažman s ljudima u ovim 
gradovima i mi ćemo se vraćati tamo kako bismo ispitali stajališta strana zainteresiranih za daljnje učešće u aktivnostima pomirenja i izgradnji 
povjerenja. Za više informacija o projektu i rezultatima istraživanja posjetite našu internetsku stranicu: Religion and Ethics in the Making of War 
and Peace i Faktori pomirenja i izgradnja povjerenja (na službenim jezicima u BiH). 

 

 

Banja Luka je drugi po veličini grad u Bosni i Hercegovini (BiH) i prijestolnica entiteta Republika Srpska. Naselje datira još 
od rimskog vremena, sa starom tvrđavom Kastelom (od latinskog Castra), koja se nalazi u središtu grada. Banja Luka je 
pod austrougarskom vlašću uvelike modernizirana, sa cestama, školama, tvornicama i drugom infrastrukturom. Godine 
1969. dva snažna zemljotresa uništila su mnoge građevine u gradu, koje su kasnije obnovljene uz podršku drugih 
jugoslovenskih republika. Prema popisu stanovništva iz 1991, Banja Luka je imala 195.692 stanovnika, a prema popisu iz 
2013. broji 199.191. Nacionalni sastav stanovništva prije rata je bio raznolik, gdje se 54% stanovništva izjašnjavalo kao Srbi, 
15% kao Hrvati, 15% kao Muslimani, 12% kao Jugosloveni i 4% kao ‘Ostali’. Rat 1990-ih je promijenio demografsku sliku, 
prema kojoj Srbi sada predstavljaju većinu. Većina nesrpskog stanovništva protjerana je tokom rata, uništeno je 17 
džamija, a etničke tenzije i dalje obilježavaju život u ovom gradu.1 Na poslijeratnim izborima, stranke sa srpskom 
glasačkom bazom čine veliku većinu gradske Skupštine. 
 
Kada je riječ o pomirenju, nalazi našeg istraživanja ukazuju na to da 2% građana Banje Luke smatra da je pomirenje važno 
za BiH (vidi grafikon na desnoj strani). Kao i u mnogim drugim gradovima, obrazovanje i kultura su segmenti života koji 
mogu potaknuti i igrati značajnu ulogu u pomirenju i izgradnji povjerenja. 
 
Banja Luka je nekada bila snažan privredni centar sa razvijenom industrijskom strukturom, a posebno mašinskom, elektro, 
tekstilnom, prehrambenom i celuloznom. Rat i poslijeratna društvena tranzicija uslovili su propadanje većine industrijskih 
kapaciteta grada.2 Banja Luka je danas opterećena visokom stopom nezaposlenosti: prema podacima Zavoda za 
zapošljavanje RS-a stopa nezaposlenosti je 2015. godine iznosila oko 22%, sa preko 40% nezaposlenih dobi ispod 35.3 
Prosječna mjesečna neto plaća u 2013. iznosila je 939 KM (11. mjesto na tebeli općina u BiH), a BDP po glavi stanovnika 
8.720 KM (13. mjesto u BiH).4 Uprkos činjenici da je izuzetno bogata prirodnim resursima – zemljišnim i vodnim – i da je 
oko 50% zemljišta poljoprivredno obradivo zemljište, eksploatacija tih resursa je na izuzetno niskom nivou. Banja Luka je 
također bogata kulturnim naslijeđem, iako gradske vlasti ističu da potencijal grada kao turističkog odredišta još uvijek nije 
iskorišten.5 Strateška orijentacija razvoja temelji se na proizvodnji hrane, turizmu i poljoprivredi.  

 

                                            
1 “Bosanci uhapšeni nakon nereda tokom pokušaja polaganja kamena temeljca za obnovu džamije”, članak BBC-a, 21. 
oktobar 2002, dostupno na: http://news.bbc.co.uk/2/hi/europe/2347643.stm  
2 Zvanična stranica Grada Banje Luke, dostupna na: http://www.banjaluka.rs.ba/front/category/63/  
3 Zavod za zapošljavanje Republike Srpske, statistika o nezaposlenima, dostupna na: 
http://www.zzzrs.net/index.php/statistika/  
4 Dostupno na: http://www.mojemjesto.ba/ 
5 Strategija razvoja Grada Banje Luke, dostupna na: http://www.banjaluka.rs.ba/front/article/9712/  



 
 

 

 

 

GLASOVI IZ BANjE LUKE6: Građani Banje Luke jednoglasno su nezadovoljni političkim i ekonomskim stanjem u 
gradu, ali i u zemlji. Politički lideri namjerno podižu međuetničke tenzije kako bi održali status quo, jer to odgovara 
njihovim vlastitim interesima. Objašnjavajući rezultate istraživanja, koji su pokazali daleko veći stepen podrške pomirenju 
na državnom, u odnosu na lokalni nivo, neki su učesnici kazali da je to zbog toga što je većina gradova u BiH, uključujući i 
Banju Luku, etnički homogena, a pomirenje se 
treba desiti na nivou unutaretničkih, a ne 
međuetničkih odnosa – kako je to jedan učesnik 
istakao, “sa ostalima u drugim gradovima”, 
posebno u entitetu Federacija BiH. Mladi se žale 
na to da su prezasićeni općim političkim 
diskursom. Mladi koji su aktivni u procesu 
pomirenja čine manjinu, u odnosu na većinu 
mladih koji su, u tom smislu, pasivni. Mlađi 
učesnici se žale na nepostojanje obrazovne i 
akademske mobilnosti, kako unutar tako i van 
granica države. Ističu da je direktni kontakt s 
vršnjacima iz oba entiteta i inostranstva najbolji 
način da se prevladaju predrasude i da se uči. 
Općenito, građani nisu zadovoljni obrazovnim 
sistemom: njegov sadržaj diktira politika, a ne 
struka. Udžbenici podučavaju tri različite 
historije, koje su ponekad zastarjele. Položaj žena 
je, kako se navodi, gori nego 1996, a vlasti nisu 
voljne pozitivno djelovati na tom planu. Isto je i 
sa osobama s invaliditetom. Učesnici polažu malo 
nade u religiju i njezinu ulogu u pomirenju: dobre 
vjerske vođe, poput Hrizostoma, su 
marginalizirane, jer oni šalju veoma pozitivne 
poruke, koje se ne uklapaju u ispolitizirani profil 
koji vjerske vođe općenito uživaju u BiH. Banja 
Luka ima vrlo aktivno civilno društvo, koje snažno doprinosi aktivnostima usmjerenim na pomirenje.  

                                            
6 Ovaj dio predstavlja sažetak ključnih tačaka istaknutih tokom fokus-grupe i javnih događaja održanih u Banjoj Luci.  


